
AGTERGROND

Na aanleiding van die impak van misdaad op Voortrekkerbyeenkomste, het die Gebiedsbestuur van Transvaal besluit dat ‘n kort aide memoire oor veiligheidsbeplanning vir Voortrekkerbyeenkomste saamgestel word.
INLEIDING

Veiligheidsbeplanning vir Voortrekkerkampe is niks nuuts nie en die aanbied van die spesiale onderskeidingskenteken Kampbeveiliging is ‘n sprekende voorbeeld hiervan.

Die omvang van misdaad binne die Suid-Afrikaanse konteks noodsaak egter ‘n nuwe fokus op veiligheidsbeplanning binne Voortrekkerverband. Dit impliseer noodwending ‘n nuwe benadering tot houding en kennis.

‘n Houdingsverandering is nodig om te besef dat elkeen ‘n potensiële slagoffer van misdaad is en dat niemand binne ‘n kokon van onaantasbaarheid beweeg nie.

‘n Kennisverandering is nodig om die misdadiger te verstaan en sy optrede te kortwiek.

Sun Tzu het dit 500 v.C. in ‘The Art of War’ so gestel : ‘ken die vyand and ken jouself, en in ‘n honderd veldslae sal jy nooit in gevaar wees nie. Wanneer jy onkundig is oor die vyand, maar jouself ken, dan is jou kanse van wen of verloor gelyk. As jy onkundig oor die vyand en jouself is, sal jy met elke veldslag in gevaar wees’. (vrye vertaling)

Sun Tzu maak verder die volgende vergelyking : ‘’n Leër kan met water vergelyk word, want net soos vloeiende water die hoogtes vermy en na die laaglande vloei, so vermy ‘n leër sterkpunte en val swakpunte aan’. (vrye vertaling)

Soos in Afrika waar die swakkeling altyd die prooi word, vermy die misdadiger die sterke en soek na die swakke. Swak punte kan egter deur goeie beplanning aangespreek en geminimaliseer word.
In sy boek ‘The Counter-terrorist Handbook’ merk James H. Jackson soos volg op : ‘there is no adequate substitute for preparedness and a pre-considered response’.
Dit is dus noodsaaklik dat gevestigde operasionele beginsels gebruik word om ‘n behoorlike veiligheidsbeplanning aan te spreek.
TERMINOLOGIE

veiligheidsbeplanning :
enige beplanning om die veiligheid rondom ‘n Voortrekkerbyeenkoms aan te spreek


veiligheidskomitee
:
komitee verantwoordelik vir sodanige beplanning

beplanningsoffisier
:
persoon op veiligheidskomitee verantwoordelik vir die insameling van inligting en die  beplanning van die veiligheidsaksie

veiligheidsoffisier
:
persoon op veiligheidskomitee verantwoordelik vir die uitvoering van die veiligheidsaksie

veiligheidsaksie
:
enige aksie, hetsy pro-aktief of reaktief, wat die veiligheid rondom ‘n Voortrekkerbyeenkoms in ‘n veiligheidsplan aanspreek

beheersentrum
:
sentrum vir die beheer van die veiligheidsaksie (operasionele kamer)

VEILIGHEIDSKOMITEE

Waar ‘n Voortrekkerbyeenkoms ‘n veiligheidsbeplanning genoodsaak, moet die sameroepers van die byeenkoms (kommandobestuur/kampbestuur ens) ‘n veiligheidskomitee aanstel. Hierdie veiligheidskomitee dra die verantwoordelikheid vir die veiligheidsplan. Die beplanningsoffisier op die komitee is verantwoordelik vir die insameling van inligting en die opstel van ‘n veiligheidsplan. Die veiligheidsoffisier op die komitee is verantwoordelik vir die uitvoer van die veiligheidsplan.

INSAMELING VAN INLIGTING

Inligting is noodsaaklik ten einde die beplanningsoffisier in staat te stel om die situasie te evalueer en behoeftes en hulpbronne te bepaal om die situasie professioneel te hanteer. 

Die 5 W’s spreek inligting aan :

-
WIE 

-
WAT 

-
WAAR

-
WANNEER 

-
WAAROM 

WIE 

Wie bied die byeenkoms aan? Wie is die bedreiging?

WAT 

Wat is die byeenkoms? Wat is die bedreiging?

WAAR

Waar vind die byeenkoms plaas? Waar is die bedreiging?

WANNEER 

Wanneer (dag en tyd) vind die byeenkoms plaas? Wanneer (dag/tyd) is die bedreiging?

WAAROM 

Waarom vind die byeenkoms plaas? Waarom is daar ‘n bedreiging?

Inligting kan op verskeie maniere ingesamel word :

-
waarneming

-
dokumentasie 

-
interaksie met interne en eksterne rolspelers.

Hierdie inligting moet beide die gebeurtenis en die bedreiging aanspreek.

Die volgende kan as inligtingsbronne dien :

· fisiese verkenning van die terrein



(besoek die terrein vir visuele oriëntasie)

· foto’s en planne van die terrein



(neem foto’s / Google Earth / verkry of trek grondplan op)

· terreinopsigter (waar toepaslik)



(bespreek veiligheidsituasie en vorige voorvalle)

· omliggende inwoners (waar toepaslik)



(bespreek impak van soortgelyke byeenkomste op plaaslike inwoners)

· media (koerante en tv)



(was die terrein onlangs in die nuus?)

· eie waarneming



(eie ondervinding of kennis)

· gemeenskapspolisiëringsforum (sektorforum)



(buurtwag / gemeenskapspatrollies / landelike beveiligingskomitee)

· plaaslike polisiestasie (sektorbevelvoerder).



(aangewese polisiebeampte vir betrokke omgewing)

OPERASIONELE ONTLEDING

Die ontleding van die versamelde inligting is belangrik vir die beplanning van die beveiligingsaksie.

Die 5 M’s spreek ontleding aan :

-
MISSIE (doel)

-
MOONTLIKE BEDREIGING (potensiële gevare)

-
METODE (optredes/aksies)

-
MILIEU (omgewing)

-
MIDDELE (hulpbronne).

MISSIE

Die missie omsluit die opdrag, dws hoe spreek die beveiligingsaksie die bedreiging aan?

MOONTLIKE BEDREIGING

Die moontlike bedreiging identifiseer die bedreiging (moontlike misdywe) en die bedreiger (misdadiger).  

METODE

Die metode spreek beide die moontlike modus operandi (werkswyse) van die misdadiger en Voortrekkeraksies (pro-aktief en reaktief) aan.

MILIEU

Die terrein waar die veiligingheidsaksie gaan plaasvind moet ontleed word wat betref ligging, uitleg mbt toegangsroetes en ontsnaproetes, natuurlike en mensgemaakte hindernisse ens.

Die doel is om beheerpunte te skep wat die Voortrekkers bevoordeel en die bedreiging benadeel of beperk.

MIDDELE

Die hulpbronne beskikbaar moet die beveiligingsoffisier in staat stel om die missie met aanvaarbare risiko’s te bereik. Vir elke veiligheidsaksie moet die  hulpbronne beskikbaar geweeg word teen die hulpbronne benodig om die doel van die veiligheidsaksie te bereik.

Hulpbronne sluit interne rolspelers (Voortrekkers), eksterne rolspelers (polisie, metropolisie, sekuriteitsfirmas, buurtwagte en gemeenskapspatrollies) en toerusting (kennisgewingborde, glimbaadjies, radio’s, flitsligte) in.

OPERASIONELE BEPLANNING

Na die insameling van tersaaklike inligting en die operasionele ontleding daarvan, moet die beplanningsoffisier ‘n veiligheidsbeplanning saamstel.

Hierdie veiligheidsbeplanning moet die volgende insluit :

-
doel

-
datum/tyd van uitvoering

-
terrein

-
bedreiging

-
hulpbronne (menslik en logisties)

-
uitvoering 

-
noodplan
-
bevel en beheer

-
beheersentrum.


Die veiligheidsplan moet aan die sameroepers van die byeenkoms voorgelê word vir goedkeuring.
VEILIGHEIDSAKSIES

Die doel van die veiligheidsplan is om veiligheidsaksies daar te stel wat die veiligheid van die byeenkoms bevorder.

Dit word meestal bewerkstellig deur die proses van toegangsbeheer. Toegang tot die perseel moet geminimaliseer  en toegangsbeheer moet toegepas word.

Toegangsbeheer kan deur die volgende pro-aktiewe veiligheidsaksies aangevul word :

-
voetpatrollies (overte teenwoordigheid, verhoogde sigbaarheid)

-
voertuigpatrollies (overte teenwoordigheid, verhoogde sigbaarheid)

-
observasiepunte koverte teenwoordigheid

-
luisterpunte (koverte teenwoordigheid).

Aksies moet egter ook reaktiewe veiligheidsaksies aanspreek en ‘n noodplan moet opgestel word om riglyne vir veiligheidsbedreigings aan te spreek.
OPERASIONELE UITVOERING

Die veiligheidsoffisier is verantwoordelik vir die uitvoering van die veiligheidsplan.
Dit is belangrik dat elkeen sy rol en verantwoordelikheid verstaan.

Behoorlike voorligting moet gegee word voor ontplooiing en na afhandeling van die veiligheidsaksie moet ‘n nabetragting gedoen word.

KONTROLELYS
‘n Kontrolelys met voorsiening vir aktiwiteite, verantwoordelikheid, datum van uitvoering ens kan saamgestel word om beplanning te vergemaklik.

Ondervermelde kontrolelys is bloot ‘n voorbeeld en geensins volledig nie.

